
UY-JOY KOMMUNAL 
XO‘JALIGINI INNOVATSION 

RIVOJLANTIRISHNING  
IQTISODIY SAMARADORLIGI

Odamboyev Oybek Ravshanbek o‘g‘li
Urganch RANCH texnologiya universiteti, Iqtisodiyot fakulteti, 

Iqtisodiyot kafedrasi o‘qituvchisi
ORCID: 0009-0004-1932-6905

Email: oybekodamboev@gmail.com

Annotatsiya: Ushbu maqolada uy-joy kommunal xo‘jaligi sohasida innovatsiyalarni keng joriy etishning iqtisodiy 
samaradorligi tahlil qilingan bo‘lib, unda innovatsion texnologiyalar, ularning energiya samaradorligini oshirish, xarajatlarni 
qisqartirish va ekologik barqarorlikni ta’minlashdagi ahamiyati ko‘rib chiqilgan. Shuningdek, innovatsiyalarni joriy etishda 
yuzaga kelishi mumkin bo‘lgan moliyaviy hamda ijtimoiy to‘siqlar va ularni bartaraf etish yo‘llari muhokama qilingan. 
Maqolada innovatsiyalarni amalga oshirish orqali uy-joy kommunal xizmatlari sifatini yaxshilash va iqtisodiy samaradorlikni 
oshirishning ahamiyati yoritilgan.

Kalit soʻzlar: uy-joy kommunal xo‘jaligi, innovatsiyalar, energiya samaradorligi, iqtisodiy samaradorlik, kommunal xizmatlar, 
ekologik barqarorlik, qurilish materiallari, yashash sharoitlari, innovatsion texnologiyalar.

Abstract: This article presents an analysis of the economic efficiency of widespread innovation in the field of housing 
and communal services.The article discusses innovative technologies, their importance in improving energy efficiency, 
reducing costs and ensuring environmental sustainability. The financial and social barriers that may arise when introducing 
innovations, as well as ways to overcome these problems, were also discussed. The article highlights the importance of 
improving the quality of housing and communal services and increasing economic efficiency through innovation.

Key words: housing and communal services, innovations, energy efficiency, economic efficiency, communal services, 
environmental sustainability, building materials, living conditions, innovative technologies.

Аннотация: В данной статье представлен анализ экономической эффективности широкого внедрения инноваций 
в сфере жилищно-коммунального хозяйства.в статье рассматриваются инновационные технологии, их значение 
в повышении энергоэффективности, сокращении затрат и обеспечении экологической устойчивости. Также 
обсуждались финансовые и социальные барьеры, которые могут возникнуть при внедрении инноваций, а также 
способы преодоления этих проблем. В статье освещается важность повышения качества жилищно-коммунальных 
услуг и повышения экономической эффективности за счет внедрения инноваций.

Ключевые слова: жилищно-коммунальное хозяйство, инновации, энергоэффективность, экономическая 
эффективность, коммунальные услуги, экологическая устойчивость, строительные материалы, условия жизни, 
инновационные технологии.

K I R I S H
Insoniyat tarixiy rivojlanishi davomida eng muhim vazifalardan biri aholining turmush darajasini yaxshilash 

masalasi bo‘lib kelgan. Aholining turmush darajasi uning hayot kechirishi bilan bog‘liq bo‘lgan moddiy ne’matlar 
mavjudligi hamda ijtimoiy sohada ko‘rsatilayotgan xizmatlarning tashkil etilish darajasiga bog‘liq.

O‘z navbatida ma’naviy va moddiy ne’matlar inson tafakkurining mahsuli, samarali mehnat natijasi 
hisoblanadi. Hozirgi kunda Birlashgan Millatlar Tashkiloti tomonidan qabul qilingan uslubga muvofiq, dunyo 
mamlakatlarining taraqqiyot darajasi reytingi ularning iqtisodiy salohiyati yoki harbiy qudratiga emas, balki aholi 
turmush madaniyati va inson resurslarining rivojlanish darajasiga qarab belgilanadi.

Aholining turmush darajasi mamlakatda olib borilayotgan ijtimoiy siyosat hamda ijtimoiy sohaning 
rivojlanish darajasi bilan chambarchas bog‘liq. Shu bilan birga, ijtimoiy soha aholiga moddiy va ma’naviy 
ne’matlar yetkazib beruvchi infratuzilmalardan tashkil topadi. Ta’kidlash lozimki, uy-joy kommunal xo‘jaligining 
gaz ta’minoti, elektr energiyasi ta’minoti, suv ta’minoti va chiqindilarni boshqarish kabi vazifalarini hal etish — 
aholiga xizmat ko‘rsatish darajasi va sifatini oshirish bilan bir qatorda tashqi muhitni muhofaza qilish tadbirlari 
bilan uyg‘unlikda ta’minlanishi zarur.

Uy-joy kommunal xo‘jaligi sohasida innovatsiyalarni joriy etish bugungi kunda nafaqat iqtisodiy, balki 
ekologik va ijtimoiy nuqtayi nazardan ham dolzarb masala hisoblanadi. O‘zbekistonning ijtimoiy-iqtisodiy 
rivojlanishida bu soha muhim o‘rin tutadi, chunki uy-joy kommunal xizmatlari aholining kundalik turmush tarziga 
bevosita ta’sir ko‘rsatadi. Shu bilan birga, mamlakatda resurslardan samarali foydalanish, energiya tejamkorligi 
va ekologik toza texnologiyalarni qo‘llash zarurati tobora ortib bormoqda. Innovatsion texnologiyalarni joriy etish 
orqali nafaqat kommunal xizmatlar sifatini yaxshilash, balki iqtisodiy samaradorlikni oshirish va atrof-muhitni 
muhofaza qilish mumkin. Bu esa o‘z navbatida mamlakatning iqtisodiy barqarorligini ta’minlashga xizmat qiladi.

Ushbu tadqiqotda uy-joy kommunal xizmat ko‘rsatish sohasi infratuzilmasining asosiy elementi — “uy-
joy kommunal xo‘jaliklarni” innovatsion rivojlantirish natijalari tahlil qilingan bo‘lib, ilmiy tadqiqotning asosiy 
maqsadiga muvofiq quyidagi yo‘nalishlar taklif etiladi: uy-joy kommunal xizmat ko‘rsatish sohasini innovatsion 
axborot texnologiyalari va logistika bilan ta’minlash; ushbu sohani ta’lim va ilg‘or texnologiyalar bilan 
uyg‘unlashtirish orqali malakali kadrlar tayyorlash; uy-joy kommunal xizmat ko‘rsatish sohasining innovatsion 
rivojlanishini baholash tizimini ishlab chiqish; uy-joy kommunal xo‘jaligi korxonalarini innovatsion texnologiyalar 
asosida boshqarish tizimini takomillashtirish; aholi uchun qulay va xavfsiz yashash sharoitlarini ta’minlaydigan 
innovatsion infratuzilma obyektlarini modernizatsiya qilish.

Uy-joy kommunal xo‘jaligi kompleksiga innovatsion texnologiyalarni joriy etish natijasida kommunal xizmatlar 
sifatini yaxshilash bugungi kunda iqtisodiyotning ushbu sohasini isloh qilishning eng dolzarb yo‘nalishlaridan 
biri bo‘lib qolmoqda. Belgilangan maqsadlarga erishish uchun uy-joy kommunal xizmat ko‘rsatish sohasida 
raqamli innovatsion infratuzilmani rivojlantirish istiqbolli vosita sifatida qaraladi.

Uy-joy kommunal xo‘jaligini innovatsion rivojlantirishning o‘ziga xos jihati shundaki, u raqobatni innovatsion 
rivojlanish mexanizmlari orqali shakllantiradi va eng samarali yo‘nalishlarni tanlash imkonini beradi.

Uy-joy kommunal xo‘jaligini innovatsion rivojlantirishning asosiy elementlari quyidagilardan iborat: 
innovatsion ishlab chiqarish va logistika sohasini to‘liq raqamlashtirish; innovatsion me’yoriy-huquqiy bazani 
raqamlashtirish; innovatsion boshqaruv tizimlari va raqamli platformalarni yaratish; innovatsion platformalar va 
ekotizimlarni yagona makonga birlashtirish.

M A V Z U G A  O I D  A D A B I Y O T L A R  S H A R H I
L. Soyetening ilmiy ishlarida bo‘sh vaqtning maishiy va boshqa ish bilan band bo‘lmagan faoliyat doirasida 

almashinadigan nomoddiy tovarlar hamda xizmatlarning yangi turlari ijtimoiy hayotni yaxshilash omili sifatida 
ko‘rib chiqiladi. Uning fikriga ko‘ra, ular “21-asrning bir qismi bo‘lib, uni modernezatsiya qilish mumkin 
emas va shu sababli deyarli e’tiborga olinmaydi”. Ijtimoiy shovqin (elektron pochta) va o‘yin-kulgilar internet 
foydalanuvchilari, ayniqsa bolalar uchun asosiy ilovalar qatoriga kirgan bo‘lsa ham, internetning ko‘pchilik 
odamlar hayotida kundalik faoliyatning ajralmas qismiga aylangani aniq.

P. Devidning asarlarida innovatsion axborot texnologiyalari “umumiy maqsadli texnologiyalar” sifatida 
talqin qilinadi. Shunga o‘xshash nuqtayi nazarni Garvard Biznes maktabi professori G. Loveman ham qo‘llab-
quvvatlaydi. Unga ko‘ra, axborot texnologiyalari boshqa raqamli innovatsion texnologiyalar rivoji uchun zamin 
yaratadi, biroq raqamli texnologiyalarsiz mavjud bo‘lmagan sohalarda ularning samarasi tezda namoyon 
bo‘lmaydi.

Innovatsion axborot texnologiyalari mavjud tashkiliy jarayonlarni takomillashtirish va mutlaqo yangi 
vositalarni joriy etish uchun mustahkam platforma yaratadi. Shu bilan birga, innovatsion axborot tizimlarini joriy 
etish baholash jarayonini sezilarli darajada murakkablashtiradi.

Uy-joy kommunal xo‘jaligida innovatsion rivojlanishning asosiy bo‘g‘inida axborot texnologiyalarini joriy 
etish jarayoni ularning mahsulot xususiyatlari va qo‘llanish sohasi bilan belgilanadigan keng ko‘lamli omillarni 
hisobga olishni talab etadi. V. N. Gebrial o‘z tadqiqotlarida axborot texnologiyalarini joriy etish loyihalarining 
muvaffaqiyatsizlikka uchrashiga sabab bo‘luvchi bir qator tipik omillarni keltirib o‘tadi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 261

2025-yil, oktyabr.  № 10-son.

T A D Q I Q O T  M E T O D O L O G I YA S I
Ushbu tadqiqotning maqsadi uy-joy kommunal xo‘jaligi sohasida innovatsiyalarning iqtisodiy samaradorligini 

tahlil qilishdan iborat. Tadqiqotning asosiy vazifasi innovatsion texnologiyalarni joriy etish orqali iqtisodiy 
samaradorlikni oshirish yo‘llarini aniqlashdan iborat.

T A H L I L  V A  N A T I J A L A R
Hozirgi kungacha saqlanib qolgan sardobalarni ilmiy tadqiq etish natijalari shuni ko‘rsatadiki, bu 

inshootlarda bahorgi yog‘ingarchiliklar mavsumi tugagunga qadar va kuzgi yomg‘irlar mavsumigacha yetarli 
suv miqdorini to‘plash, quyosh nuri va ifloslanishdan himoyalash, yuqumli kasalliklar hamda zararli bakteriyalar 
tarqalishining oldini olish imkoniyatlari mujassam bo‘lgan. Bu esa ushbu inshootlarning qurilishi mukammal va 
ilmiy asoslangan bo‘lganini tasdiqlaydi.

Misol tariqasida, tariximizda kommunal xizmatning toza ichimlik suvi va oqova suv ta’minoti tizimlarini 
olaylik. Shahrisabzda Amir Temur tomonidan bunyod etilgan Oqsaroy inshootining tomida ko‘rkam bog‘ barpo 
etilgan bo‘lib, uning markazidagi favvoradan zilol suv taralib turgan. Mazkur favvoraga suv tog‘ qoyasidan 
chiquvchi buloqdan sopol quvurlar orqali olib kelingan, quvurlar esa bir-biriga qo‘rg‘oshin eritmasi bilan 
payvandlangan. Xuddi shuningdek, suv ta’minoti va oqova quvur tarmoqlarining izlari Buxoro, Samarqand, 
Xiva kabi qadimiy shaharlarimizdagi tarixiy obidalarda ham uchraydi. Biroq ajdodlarimizdan meros bo‘lib qolgan 
ushbu muhandislik kommunikatsiya tizimlarining ilmiy jihatlari hozirgi kunga qadar to‘liq o‘rganilmagan.

Shu bois uy-joy kommunal xo‘jaligi sohasida innovatsion axborot texnologiyalari tizimini takomillashtirish, 
aholi uchun qulay va xavfsiz yashash sharoitlarini ta’minlaydigan infratuzilma obyektlarini modernizatsiya qilish, 
shuningdek, innovatsion texnologiyalarni joriy etish orqali kommunal xizmatlarni rivojlantirish bugungi kunda 
iqtisodiyotning ushbu sohasini isloh qilishning dolzarb yo‘nalishlaridan biri bo‘lib qolmoqda.

O‘z navbatida, uy-joy kommunal xizmatlari sohasini innovatsion rivojlantirish deganda, ma’lum hududda 
joylashgan ishlab chiqarish, axborot, logistika va boshqa aloqalar bilan birlashtirilgan, ilg‘or ilmiy, ta’limiy hamda 
resurs tejaydigan texnologiyalarni uyg‘unlashtiruvchi innovatsion dasturga asoslangan, uy-joy kommunal 
xizmatlari sifatini oshirishga xizmat qiluvchi o‘zaro ta’sir qiluvchi tuzilmalar tizimi tushuniladi.

Tadqiqotda uy-joy kommunal xo‘jaligini innovatsion texnologiyalar orqali rivojlantirishni belgilashda uning 
rivojlanish shartlari va sharoitlari tahlil qilinadi. Bunday xizmatni shakllantirish va rivojlantirish mexanizmining 
asosiy tarkibiy elementlari quyidagi 1-rasmda keltirilgan (1-rasm).

1-rasm. Uy-joy xo‘jaligi sohasini innovatsion  rivojlantirish mexanizmining asosiy tarkibiy elementlari

1-rasmda ko‘rib turganimizdek, uy-joy kommunal xo‘jaligini obyekt sifatida belgilab olamiz. Mavzu doirasida 
uy-joy kommunal xo‘jaliklarini innovatsion rivojlantirish mexanizmini ishlab chiqish algoritmini yaratish, 
mexanizmga ta’sir etuvchi omillarni aniqlash, uni rivojlantirish mexanizmi va tahlil modellarini ishlab chiqish 
zaruriyati yuzaga keladi.

Avvalo, uy-joy kommunal xo‘jaliklarini innovatsion rivojlantirish mexanizmini shakllantirish bo‘yicha aniq 
algoritmlar ishlab chiqilishi zarur. Ushbu mexanizmni takomillashtirish jarayonida bozorda raqobatbardosh 
munosabatlarni kengaytirish, tarif siyosatini muvozanatli boshqarish hamda yangi tashkiliy tuzilmalarni samarali 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz262

2025-yil, oktyabr.  № 10-son.

joriy etish uchun qulay boshqaruv sharoitlari yaratish lozim. Bunda ma’muriy jarayonlarni soddalashtirish, 
innovatsion tashabbuslarni qo‘llab-quvvatlash va xususiy sektor ishtirokini kuchaytirish orqali tizimning barqaror 
rivojlanishiga erishish mumkin. Uy-joy kommunal xo‘jaliklarining izchil rivojlanishi esa ishlab chiqarish sohasida 
bandlik darajasini oshirish, inson kapitalining sifat ko‘rsatkichlarini yaxshilash va iqtisodiyotga innovatsion 
salohiyatga ega guruhlarni faol jalb etish uchun mustahkam zamin yaratadi.

Fikrimizcha, uy-joy kommunal xo‘jaligi sohasini rivojlantirish uchun quyidagi innovatsion guruhlarni 
shakllantirish maqsadga muvofiqdir: xizmatlarni taqdim etish uchun texnologiya sohasidagi innovatsiyalar 
— taqdim etilayotgan xizmatlar turlarini (telekommunikatsiya, mobil aloqa, elektron tijorat va boshqalar) 
kengaytiruvchi yangi texnologik uskunalarni joriy etish; xizmatlarning iste’molchi qiymatini oshirish va ularning 
sifatini yaxshilashga qaratilgan yondashuvlar — ta’limda innovatsion xizmatlar, sog‘liqni saqlash va ijtimoiy 
infratuzilma sohalarida aholining ommaviy talablari asosida shakllantirilgan xizmatlarni rivojlantirish; biznes-
jarayonlarni takomillashtirish — strategik rejalashtirish, autsorsing, kovorking kabi ilg‘or boshqaruv usullarini 
joriy etish, xizmat ko‘rsatish sohasida yangi axborot-kommunikatsiya resurslaridan foydalanishga asoslangan 
tizimlarni yaratish (ISO — sifat menejmenti, CRM — mijozlar bilan munosabatlarni boshqarish, ERP — 
resurslarni boshqarish tizimlari); xizmat ko‘rsatish sohasi faoliyatining institutsional sharoitlarini takomillashtirish 
— qonunchilik va me’yoriy-huquqiy bazani shakllantirish, infratuzilmani rivojlantirish, maqsadli dasturlarni 
amalga oshirish; ishbilarmonlik muhitini yaxshilash va turmush sifatini oshirishga yo‘naltirilgan korxonalarning 
raqobatbardoshligini kuchaytirish — biznes-jarayonlarni diversifikatsiyalash, tashqi bozorlarda xizmat 
ko‘rsatish darajasini oshirish, xodimlarni qayta tayyorlash va o‘qitish tizimini rivojlantirish; xizmat ko‘rsatish 
sohasining investitsion jozibadorligini oshirish mexanizmlarini joriy etish — investitsiya va soliq qonunchiligini 
takomillashtirish, maxsus iqtisodiy hududlar yaratish, infratuzilmani rivojlantirish, davlat-xususiy sheriklik 
mexanizmlarini joriy etish, korporativ ijtimoiy mas’uliyat va lizing kabi yangi moliyaviy vositalardan foydalanish.

Fikrimizcha, uy-joy kommunal xo‘jaliklarini innovatsion rivojlantirish — bu aholining turmush darajasini 
oshirishga qaratilgan, iqtisodiyotning innovatsion rivojlanish qonuniyatlari asosida shakllanadigan, aholining 
uy-joyga bo‘lgan ehtiyojlarini hamda moddiy turmush ehtiyojlarini uzluksiz va sifatli xizmatlar orqali ta’minlashga 
yo‘naltirilgan o‘ziga xos mexanizm hisoblanadi.

X U L O S A  V A  T A K L I F L A R
Uy-joy kommunal xo‘jaliklarini innovatsion rivojlantirish — bu aholining turmush darajasini yaxshilashga 

yo‘naltirilgan, iqtisodiyotning innovatsion rivojlanish qonuniyatlariga asoslangan, uy-joyga bo‘lgan ehtiyojlarni 
uzluksiz va sifatli tarzda ta’minlaydigan kompleks mexanizm sanaladi. Aholini sifatli kommunal xizmatlar bilan 
ta’minlash, mavjud xizmatlarni modernizatsiya qilish, yangi xizmat turlarini joriy etish va yangicha boshqaruv 
yondashuvlarini shakllantirish orqali innovatsion xizmat ko‘rsatish korxonalarini rivojlantirish yo‘lida keng 
ko‘lamli ishlar amalga oshirilishi zarur.

